Capuns
Resumaziun ord il cudisch “Capuns” da Evelyn Lengler e Charly Bieler dalla Casa editura Desertina digl onn 1999.

Dapi ch’ils carstgauns han empriu da cuschinar zuglian els lur spisas en verd: ils Indians zugliavan pulenta en feglia da terc, ils Chines pèsch, carn e ris en feglia da lotus ni bambus. Cheu tier nus vegnan spisas pachetadas en costs, spinat, latitschun ni versa. Ni en urteis!

Biars manegian ch’ei detti mo in sulet recept da capuns, mo quels sbaglian. Capuns vegnan fatgs auter da vitg tier vitg, gie da cuschina tier cuschina.
Cu ils Russ ein vegni
Alla fin dil 18avel tschentaner rebattevan las vals ed ils cuolms dil Grischun d’ozildi puspei da fraccass d’armas e dil tun da canuns. Armadas jastras turnavan a cumbatter, inaga ina, inaga in’autra, per la pussonza sur ils pass. Ils 12 d’october 1799 ein ils clavaus en Surselva vits, ils nuegls bandunai, las reservas enguladas, ils ers sblundergiai ed ils orts devastai. Ils carstgauns piteschan fom.
Ils Russ ein parti. Els vevan occupau dils 7 tochen ils 9 d’october igl emprem Pigniu e lu ils vitgs giu ella val; umens miez schelai, starschli, staunchels che vevan stuiu untgir sut lur general Suworow l’armada franzosa ed ir sur il pass Pigniu malgrad ch’ei cuflava. 20 000 – 30 000 umens eran ella truppa da Suworow, cura che quella era partida ell’Italia dil nord ed era vegnida sfurzada da surmuntar las Alps en ina stentusa lingia da ziczac. Arrivada a Pigniu, spossada dils munglaments e dalla ferdaglia, cumpigliava l’armada mo aunc ver 10 000 umens. Ils umens pitevan immensa fom. Perquei han els priu ord nuegl tut la biestga denter Pigniu e Glion, gie schizun la tiara schelada dils funs han els buca schanegiau. Els han cavau ora rests da baguoset, terc e truffels. 
Suenter ch’ils vitgs ein sblundergiai ha la populaziun indigena bunamein nuot pli. Mo quels che han saviu zuppar ad uras enzatgei han aunc ina schanza da surviver igl unviern che stat avon esch.

Era a Tavanasa han ils schuldaus priu tut quei ch’els han anflau. Tavanasa: entginas casas e clavaus pauperets. 22 carstgauns vivan cheu ed ad els ha la schuldada engulau tut lur biestga. Selamentond e cun ina fomaz sesan els entuorn las pegnas scalegl.

Sgarscheivels temps! Cun fein, strom e scorsa sto la glieud far fiug, pertgei ils Russ han era duvrau tut la lenna. Sin cadruvi vevan ils schuldaus fatg in fiug e cuschinau ina buglia cun latg, mezs pors, dumiec e bliuschas en ina gronda caldera d’irom.
Antonia Spescha-Derungs, dunna dil pur Ludivic e mumma da tschun affons, ha silmeins saviu spindrar sias paucas gaglinas dils Russ. Ella ei ida ad uras cul gaglinam si surcombras. Per che las gaglinas tradeschien buca sesezzas cun lur carschlem ha ella ligiau entuorn lur bec ina corda fina da coniv.
Ella ha purtau anavos ellas el gagliner e ponderau tgei cuschinar per ses cars che han fomaz. Ils schuldaus han svidau da rudien la spensa, ein fugi cun tut la carnpiertg, cullas ligiongias seccas e cun tut il schambun ed il caschiel che havessen giu da gidar la famiglia tras igl unviern. Mo las gaglinas, il tgiet engarschau, in tec frina e grass rontsch ein aunc restai ad ella.
Dunna Antonia seregorda aunc dall’era d’urteis mudesta ch’ella veva dapi biars onns davos il nuegl da pors. Leu savess ei forsa aunc haver enzatgei verd ch’ella dat pil solit als purschals. Ella va e mira e vesa ch’ils ers ein aunc entirs. Ella tauscha naven la neiv ed anfla entgins fegls ch’ella sa duvrar per la tschavera.

Ella trai bilanza: in tgiet engarschau ed in pèr urteis, feglia da pors per carstgauns; silmeins meglier ch’insumma nuot. Cun truffels savessen ins aunc far enzatgei per dustar la fom.

En tschaler vess ei forsa aunc enzatgei ch’ins savess magliar, vegn ei endamen alla dunna. Ella arva la clavatga el plantschiu dalla cuschina e va d’ina scala teissa giu. Antonia metteva adina in teppi sur quella clavatga e perquei han ils Russ probablamein buca viu la pintga tgaminada.
Cun ina candeila fa ella in tec clar ella tgaminada. Giun plaun ha ei truffels che han gia daditg entschiet a catschar. Sin ina cruna vesa la dunna péra tosta, schiglioc ha ei nuot ch’ins savess magliar. Plaunsiu piarda Antonia la curascha. Gest il mument cura ch’ella vul turnar si en cuschina sdrema sia glisch igl arviul il pli davostier. Ella ei surstada da quei ch’ella vesa leu e survegn battacor: duas schettas, entgins andutgels, silmeins in miez tozzel ligiongias seccas, in toc schambun, tut buontads dalla davosa mezca da casa. Ella tschappa in pèr da quellas buontads e porta ellas si en cuschina. Igl ei buca bia, mo per entgins dis vegn ei a tonscher.
Perquei ch’igl ei gia gleiti uras da gentar sto Antonia far prescha. Ella semetta alla lavur, senza saver tgei ch’ei vegni a dar ordlunder. Ella entscheiva a manizzar in tec puolpa, schambun ed in pèr ligiongias fimentadas, metta tut en ina gronda scadiala da lenn, aschunta in tec frina, quater ovs, aua, jarva tschuora e caglia frontscha e truscha tut. Ussa zuglia ella la mischeida en urteis.

Denton ei il grass vegnius caulds ella cazzetta. Ussa metta ella lien ils ‘pachets’ verds e brassa els. Antonia studegia, co ella savessi numnar quella spisa. In mument ponderescha ella sch’ella duei dedicar la spisa al sogn dil vitg, mo la finala sedecida ella per il num capuns che regorda vid Camuns, il vitg nua ch’Antonia ei naschida. Cura che la famiglia vegn a casa maglian els tuts ensemen per l’emprema ga capuns, ed ei gusta veramein bein.
